
DA PRAIA DE MENDUÍÑA Á DE LAGOELAS

Unha camiñada curta pero fermosa para coñecer un pequeno 
areal e a súa contorna, nas lindes de Bueu e Cangas. Un areal 
recollido, aínda que non moi abrigado, e separado das 
aglomeracións por un relevo agreste, un mato de toxos e silveiras, 
e arredor dun km, por camiños e carreiros de monte, con 
fermosas panorámicas da ría de Aldán, levando á esquerda a 
punta de Couso, de fronte Ons e un pouco á dereita o cabo Udra.
Desde a Punta Niño do Corvo, no remate norte da praia de 
Menduíña, forma parte do LIC/ZEC “Cabo Udra”.

Praia de Lagoelas

Punta do Altar



PERCORRIDO 
Desde a praia de Menduíña achegámonos ás puntas de 
Menduíña e Niño do Corvo e alí collemos un carreiro que 
sube un pouco para baixar logo as rochas da beira do mar 
antes de volver a subir, agora con bastante pendente, uns 
200 m de trazado irregular e incómodo para superar uns 
30 m de desnivel, ata enlazar co camiño natural, máis 
doado, un pouco máis longo, estreito pero adaptado á 
pendente, que ven desde os Carballiños, na parte alta da 
localidade; de aquí en diante o camiño mellora, aínda que 
ten algún punto estragado por mor das escorrentías, e xa 
só é de baixada ata a praia de Lagoelas onde nos agarda o 
areal, o espectáculo das ondas batendo nas paredes de 
pedra e nos grandes coios redondeados que se 
desprenderon delas, entre Lagoelas e a punta de Bon, e á 
esquerda a punta do Altar, dúas fermosas moles de 
granito, de lombo redondeado e pedras soltas comestas 
polo tempo por entre as que podemos gozar das formas, 
dos tamaños e do xogo do mar contra elas. Un fermoso 
lugar para unhas horas de lecer.
O camiño natural desde os Carballiños, que sae á dereita 
da estradiña que baixa á praia de Menduíña (de sentido 
prohibido para a circulación de vehículos) na metade 
dunha ampla curva á esquerda, é sempre costa abaixo e 
ten un atallo polo que podemos aforrar uns 200 m aínda 
que a pendente ten unha parte máis forte. 
A mellor época para gozar co suficiente vagar a costa dos 
Morrazo é fora da época do verán, para evitar as 
aglomeracións e as incomodidades do tráfico por estradas 
estreitas e con poucos lugares onde aparcar.
É recomendable facelo coa marea baixa pra achegarse 
mellor aos cantís e ver as rochas e os fermosos recunchos
que se crean nas puntas, en especial na dos Morcegos. Praia de Menduíña

Punta de San Martiño Praia de Lagoelas

